ՀԻՄՆԱՎՈՐՈՒՄ
Հայաստանի Հանրապետության և Եվրոպական ներդրումային բանկի միջև «Հայաստանի ճանապարհային անվտանգության բարելավման ծրագիր» Հարևանության ներդրումային գործիքի ներդրումային դրամաշնորհային համաձայնագրի» նախագծի կնքման

Հայաստանի Հանրապետության տարածքային կառավարման և ենթակառուցվածքների նախարարությունը Եվրոպական ներդրումային բանկի հետ միասին և Եվրոպական հանձնաժողովի հետ սերտ համագործակցությամբ նպատակ ունեն բարելավել Հայաստանի ճանապարհային համակարգը և ընդհանուր ճանապարհային անվտանգությունը։ 
Անվտանգության խնդիրը դիտարկվում է որպես հիմնական խնդիր և հրատապ առաջնահերթություն Հայաստանի Հանրապետության ճանապարհային անվտանգության հինգ տարվա (2017-2021թթ.) ազգային ռազմավարությամբ, որով սահմանված են իրատեսական թիրախներ ու համապատասխան միջամտություններ։ Հայաստանում ճանապարհային անվտանգությունը բարելավելու համար առկա է հստակ և բարձր մակարդակի քաղաքական աջակցություն՝ ճանապարհային անվտանգության եվրոպական չափանիշներին հասնելու ձգտումով։
Մահվան ելքով ճանապարհային պատահարների ցուցանիշն է մոտավորապես 18 այդպիսի պատահար յուրաքանչյուր 100 000 բնակչի հաշվով (2013), որը երեք անգամ բարձր է ԵՄ միջին ցուցանիշից, այն է՝ 5 այդպիսի պատահար յուրաքանչյուր 100 000 բնակչի հաշվով (2015)։
Հայաստանի միջպետական, հանրապետական և տեղական նշանակության ճանապարհների մեծ մասի անվտանգության կառավարումը և չափանիշները դեռևս բարելավման կարիք ունեն, քանի որ դրանք ցածր են գնահատվում միջազգային չափանիշներով և շարունակում են է՛լ ավելի վատթարանալ։ Հայաստանում միջքաղաքային ճանապարհների նախագծման չափանիշները պետք է արդիականացվեն ճանապարհային անվտանգությունը բարելավելու համար։ Դեռևս Խորհրդային Միության ժամանակ ձևավորված չափանիշները շարունակում են մասամբ կիրառվել Հայաստանում և չեն պարունակում անվտանգության մասով պատշաճ պահանջներ։ Միջազգային ֆինանսական ինստիտուտների կողմից ֆինանսավորվող ընթացիկ ծրագրերում մեծ ուշադրություն է դարձվել անվտանգության հարցին, և դրանք անդրադարձել են կամ պատրաստվում են անդրադառնալ երկրում մի քանի հիմնական վտանգավոր կետերի, որտեղ պատահարներ են տեղի ունենում։ Այնուամենայնիվ, առկա է նաև ճանապարհային անվտանգության ավելի լավ համակարգման և կառավարման, երթևեկության շատ ավելի խիստ վերահսկողության, երթևեկության մասնակիցների ավելի մեծ իրազեկվածության, ինչպես նաև պատահարների դեպքում ավելի արագ արձագանքման անհրաժեշտություն։ Չնայած այն փաստին, որ Հայաստանը ճանապարհների անվտանգության բարելավմանն ուղղված զգալի ջանքեր է ներդնում, զոհվածների և վիրավորների թիվը դեռևս մնում է անընդունելի բարձր։
Հաշվի առնելով պատահարների սոցիալական և տնտեսական ծանր հետևանքները՝ կառավարությունը մշակել է Համաշխարհային բանկի (ՀԲ) աջակցությամբ խնդիրը լուծելու ռազմավարություն։ Կառավարությունը 2009 թվականի օգոստոսին ընդունել է Հայաստանի Հանրապետության և Երևան քաղաքի ճանապարհային անվտանգության ազգային առաջին ռազմավարությունը և հինգ տարվա գործողությունների ծրագիրը (այսուհետ՝ Գործողությունների ծրագիր)՝ մահվան ելքով ճանապարհային պատահարների թիվը 5 տարվա ընթացքում 10 տոկոսով նվազեցնելու նպատակով։
Գործողությունների ծրագիրը նախատեսում էր ստեղծել Ճանապարհային անվտանգության ազգային խորհուրդ, քարտուղարություն, աշխատանքային խմբեր, ապահովել ճանապարհային անվտանգության համար հատուկ ֆինանսավորում, մշակել ճանապարհային անվտանգության վերաբերյալ տվյալների ազգային ինտեգրված բազա, ամրապնդել ճանապարհային ոստիկանության կարողությունները, խթանել ճանապարհային անվտանգության տեխնիկական որակը, բարելավել ճանապարհային անվտանգության մշակույթը, խթանել ամրագոտիների օգտագործումը, բարձրացնել արագության գերազանցման վերահսկման մակարդակը, ինչպես նաև ապահովել ալկոհոլին առնչվող նորմերի կատարումը։
Մինչ հետզհետե իրականացվում էին Գործողությունների ծրագրի որոշ տարրեր, և 2009 թվականի Գործողությունների ծրագրի՝ մահվան ելքով ճանապարհային պատահարների թիվը կրճատելու նպատակին հաջողվել է հասնել, այնուամենայնիվ երկրում մահվան և վնասվածքների թիվը դեռևս բարձր է։ Ուստի ՀՀ տրանսպորտի, կապի և տեղեկատվական տեխնոլոգիաների նախարարությունը 2016 թվականին արդիականացրել է Գործողությունների ծրագիրը (2017-2021 թվականների գործողությունների հնգամյա ծրագիր)։
ՀՀ պետական բյուջեի սահմանափակ հնարավորությունների պատճառով սահմանափակ են նաև այն ռեսուրսները, որոնք կառավարությունը կարող է հատկացնել արդիականացված Գործողությունների ծրագրի իրականացման համար։ Հետևաբար Եվրոպական Բանկը և ՀՀ տարածքային կառավարման և ենթակառուցվածքների նախարարությունը Եվրոպական Հանձնաժողովի հետ սերտ համագործակցությամբ գնահատել և ընտրել են ճանապարհային անվտանգության, ճանապարհային չափանիշների և թողունակության բարելավման տեսանկյունից լավագույն ծրագիրը, որի անբաժանելի մասն են կազմում Մ6 մայրուղու վրա, ինչպես նաև երկրի ամբողջ տարածքում ճանապարհային անվտանգության հետ կապված իրականացվելիք միջոցառումները։
Դրամաշնորհի միջոցներն ուղղվելու են ՝
· Մ-2 (Երևան-Մեղրի), Մ-4 (Երևան-Իջևան), Մ-5 (Երևան-Արմավիր-Թուրքիայի սահման), Մ-12 (Գորիս-Արցախ), Մ-17 (Կապան-Ծավ-Մ2), Հ-8 (Երևան-Արտաշատ Այգեվան) ավտոճանապարհների վրա արդեն ընտրված թվով 24, ինչպես նաև ծրագրի ընթացքում հայտնաբերվելիք լրացուցիչ վտանգավոր կետերի բարելավմանը.
· Հայաստանի միջպետական և հանրապետական ավտոճանապարհների ճանապարհային անվտանգության աուդիտի իրականացմանը՝ այլ վտանգավոր կետերի հայտնաբերման, գնահատման և ներդրումների առաջնահերթության սահմանման նպատակով.
· Վտանգավոր կետերի բարելավման աշխատանքների տեխնիկական հսկողությանը.
· Ճանապարհային անվտանգության իրազեկմանը և ուսուցմանը.
· Ճանապարհային անվտանգության աուդիտորների պատրաստմանը.
· Ճանապարհների նախագման՝ Հայաստանում գործող ստանդարտների վերանայմանը՝ դրանք ճանապարհային անվտանգության Եվրոպական Միության և միջազգային լավագույն փորձին համապատասխանեցնելու նպատակով։
Ծրագրից հիմնական ակնկալիքներն են՝
· Առնվազն 30 վտանգավոր կետերի բարելավում
· Մահվան ելքով ճանապարհային վթարների նվազում 20% -ով
· Ճանապարհային ավտանգության առնվազն 40 աուդիտորների ուսուցում և հավաստագրում։

